Медся гажа да мича грезд

     Чолöм, дона ёрт! Зэв важöн нин кöсйылі тэныд гижыштны аслам ичöтик чужан му йылысь. Кöть кывъяснад ог куж став мичсö тэ​ныд петкöдлыны, но ме старайтча.
     Ола ме ичöтик Öзын нима грездын, а рочöн кö, Алексеевка. Сулалö сійö Ньывсер веськыд бужöд вылын. Öзынті визувтö-тёльгö ёль, коді торйöдö йöзöс тола да мöдлапöвса олысьясöн. Змей моз нюжöдчöма керöс да быттьö видзö Öзынсö став лёксьыс. Шлывгысьöма-водöма паськыд видз, кодöс ытшкö совхоз. Керкаяс сулалöны радон да гажöдöны синтö быдсяма сикас рöмöн да краситöм ве-рандаяснас. Медводз татчö овмöдчöма Öлексей нима мужичöй. Локтöма сійö кызь во царскöй армияын служитöм бöрын, вöвлöма ачыс Тист грездысь. Вöлöмкö, сэки сетлывлöмаöсь öтруб и катöма сійö Ньывсер ю кузя. Аддзöма визув ёль. Пырöма ёльöдыс. Ёна кажитчöма сылы ёлькöд орччöн нюжöдчöм ныр да и лэптöма сэтчö керка. Медводз сэні сылöн вöлöма вöр керка, а сэсся и овмöдчöма челядь-гöтырыскöд.
     Öзынын вöвлöма нин мельнича, сійöн и шуöны Мельнича Öзынöн. Роч кыв вылö кö вуджöдны, Öзыныс лоö «пристань для лодок». Пыжöн волывлöмаöсь мельничаöдз, кодысь нинöм абу кольöма.
     Мöдар ю берегас быттьö ыджыд-ыджыд морт кöдзöма ягьяс. Ой и уна найö сэні: Одъю яг, Борган яг, Семö яг, Сотчöма яг. Медъёна ме радейта Одъю яг. Сэні сэтшöм гажа! Мунан сэтчöдз векньыдик туй кузя. Туй чуклясьö, позьö шуны, мый быд пу гöгöр кытшовтö. Небыдик лыска ньыв пу лапнас кыдз тай швачнитас чужöмад! А зэрöм бöртиыд и ещö на гажа. Котöртігад кокыд дзоньнас вазяс, а гортад он кос, а нöшта на öддзöдчан. Сэки чöскыд кöра сынöдыс. Котöртан сэті: сьöлöмыдлы гажа, став лёк думыс юрсьыд вошö. А орччöн пуяс костъясті быттьö ачыс Од юыс тэкöд öттшöтш котöртö. Воан ягöдзыс да дыр сулалан лолавтöг: «Мича!» Некысь ме эг аддзыв сэтшöм джуджыд бужöдсö, кутшöм сэні. Кöть и ичöтик Одъю ягыс, но медмуса да меддона. Борган яг зэв ылöдз нюжöдчöма. Эм и сэні Борган ёль. Шуöны, мый ёль вомыс дас öти метра джуджда. Зэв важöн олöмаöсь сэні чудьяс. Ягын öні мылькъяс. Найö артмöмаöсь археологъяс волöм бöрти. Унатор тась аддзöмаöсь: быдсяма дозмуксö, а сідз жö «тöлысь» изйысь сикöтшъяс. Чудьясыд кодйывлöмаöсь му гуяс. Сэні и олöмаöсь. А сэс​ся ловъя вывсьыс асьнысö муöн тыртлывлöмаöсь. Сідз шуöны археологъяс. Но некод оз тöд, мыйла чудьяс сідзи вöчлывлöмаöсь.
    Öзынын пöшти ставныс Габов оваöсь. Тайö историяыс йитö кык грезд. Олöмаöсь öти грездын кык вок. Олöмаöсь зэв бура. Öта-мöдныслы пыр жö отсавлöмаöсь. Но вот öтчыд найö öта-мöд вылас лöгасьöмаöсь. Да сэтшöма, мый нимъяссö ассьыс вежöмаöсь. Öти вокыс Габööн асьсö кутас шуны, а мöдыс Типööн. Оз вермыны найö öтлаын овны, и Габöыд катас ю кузя. Дыр катас да воас Мельнича Öзынад. Стрöитчас татчö да зэв вылö. Вылö пуктана мортöн лоö. Типöыд тшöтш аслас грездын лоö пыдди пуктана мортöн да сы нимöн и нимтасны грездсö. Öнöдз и коли тайö грездлöн Типöсикт ним. А Öзынын Габö нимыс лоö овöн. Лöсьöдасны найö аслыныс шуда поз да бура овны кутасны.
    Кöть и ёна лöгасисны öта-мöд вылас, но Типöлöн эз лöсьыд вöв сьöлöм вылас. Некодлы оз и висьтав: ни гöтырыслы, ни челядьыслы, Типöыд катас Ньывсер ю кузя Габö вокыс дорö. Воас Öзынад. Ыджыд да югыд горничаö пырас да дыр сэні олас. А сэсся Типö​ыд мунас ю дорö да подöн бужöд пöлöныс кутас лэччыны. Медбöръяысь аддзылöмаöсь сійöс Öзынысь неуна улынджык, ю чукыльысь. Кытчö да мый сыкöд лои, некод оз куж висьтавны. А сійö ю чукыльсö öні шуöны Титöн.
     Важöн ставыс вöлі Öзынын. А öні унатор бипур моз кycic. Мыйкö, дерт, коли жö, но мый вöчан, олöмыс сэтшöм кö. Сулалö öзынын дорыньтчöм конюшня. Кутшöм гажа, кор вöвъясö лэдзлывлöны вöля вылö. Видзöдан керöс, а сэнi чаньяс котралöны; кöть ачыд накöд ризъялыштан. Унаöн видзöны мöс. Гожöмнас ставöн видз вылынöсь. Вöлöма öзынын дойлö. Татчö Одыбсянь вайлывлiсны лысьтыны мöс. А öнi куш памятник моз колины муысь чурвидзысь столбъяс. öзынысь неылын сулалöны куим пашкыр коз. Сэтчö öнi вöчисны шойччанiн. Cэнi быдмöма нёльöд, ещö на ыджыд коз, но сiйöс  пилитлывлöмаöсь. öнi куим мырйыс мичмöдöны сiйö местасö. Пуксян сiйö ыджыд мыр вылас рытнас да кывзан, кыдзи мöдлапöвса тыын герчкöны уткаяс.öзын помын сулалö кусöм нин пилорама. Не​важöн на сiйö уджалiс.                                                      Дона ёртöй, кöнкö тэ мбвпалан, мый дзикöдз нин кусöма сьöлöмыс менам ичöтик грездын? Но сiйö абу сiдз. Миян танi вöрö на олöмыс: сулалö öзын шöрын начальной школа, матын - сель​по магазин, сэн жö тöчитчан ста​нок, кытчö Одыбсянь волöны тöчитчыны. Неважöн вöчисны сотöвöй телефон связь.
    öзынын ставöн сёрнитöны мича коми кывйöн. Коми морт пыр нимавлiс аслас уджöн, эз вöвлы дышöн, пöсьыс виявтöдз мырсьылiс-уджавлiс: вöрын, аслас град йöрын да картаын. Сэтшöмöсь жö уджач йöз олöны öзынын.
    Важысянь йöз уджавлiсны вöрын и унатор накöд лолывлiс. öти пöрысиник пöчö висьтавлiс, кыдзи уджаiгас сылы каститчис. Ёртöй, тэныд зэв любö, навернö, тöдмавны, кутшöм интереснйторъяс тaнi вöвлöмаöсь. Me неуна гижышта пара-мöд каститчöмъяс йылысь. Сiйö пöчöыс пöдругаыскöд томиник нывъясöн на вöлöмаöсь. Катлывлöмаöсь вöр участокö турун. Катöдöны турунтö, а лэччигас туй боксьыс кондаяс пöрöдöны, кражъялöны да доддьö сöвтöны. Оз кушöн лэччыны. А кондасö сэсся грездын вузалöны.Война кад сэки вöлöма. Тадзи лэччöмаöсь öтчыд пöдругаыскöд, конда доддяöсь. А тöлыся! Лэччöны-тэрмасьöны. Вöтлöны мудзöм вöвъясöс, мед дзикöдз не сёрмыны. Аски öд бара кайны ковмас. Друг чукыль сайсяньыс мыччысис вöла-доддя. Ыджыд вöла. Доддяс сулалö нывбаба. Вöжжиöдiс кутö да сöмын «öть» да «öть» горöдлывлö. Кык нылыд сувтасны да чуймöмöн видзöдöны.

      А нывбабаыд вöвсö кежöдiс налöн додь боксьыс да водзö мунö. Горöдiсны нывъясыд сылы, кытчö пö войнас каян, да учас​токö пö, йöзла кая. Нывъясыд сэс​ся шензигтырйи водзö лэччöмаöсь. Аскинас участокö кайигöн воöмаöсь сiйö местаас да видзöдöны: вöлаыдлöн петан туйыс абу, сöмын налöн локтан туйыс. Кайöмаöсь да юалöмаöсь йöзыслысь, мыйла пö волic тöрыт рытö вöла нывбабаыс, да некод пö эз волы, висьталöны найö. Вот дивöыд. Сэсся сiйö туйöдыс нывъясыд полöны вöлi ветлöдлынысö.
     Сiйö жö пöчöыс висьтавлiс и мöд каститчöм йылысь. öти ныв​баба пö ветлас вежаньыс ордö мöд сиктö гöститны. Сэсся мöдарöсö локны сёрмас. Вежаньыс эськö шуö, эн пö мун вой улас, да оз кывзысь. Мунас. А туйыс важ кладбище дорöд мунö. Воны кутас кладбище дорас да сьöд пон петас сылань. Петас да локны кутас бабаланьыс. Видзöдö бабаыд — дзик по тай миян Буско кодь. Друг дум вылас усьö, мужикыс öд понсö кык вежон сайын джагöдлiс. Кöдзыд ваöн быттьö койыштасны мышкуас. А сьöд понйыд чеччыштас сылы морöс вылас. Вомыс пö биа öгыр кодь.
     Горöдас бабаыд, весьöпöрмöныс повзяс. Пон пö сэсся вошö друг. Висьталö пö вöлi бабаыд, ог помнит, кыдзи гортö сэки вои.
      А тайö каститчöмсö öти кыйсьысь висьтавлiс: Ньывсер ю вылын Оч нöрысын пö керка эм. Вöр керка. Кирпича слуда дорас. Арлань нин пöраыс вöлöма. Вуграси пö да пемдыны кутiс. Аслам керкаöдз пö ылынкодь да ог нин кай сэтчö, а узьмöдчи пö сэнi, ю до​рас, важ керкаын. Во кызь сайын кымын. Пыри пö, пач ломтi. Шыд на пуи дай. Тшай пузьöдi да юи. Сэсся водi нар вылас да куритча, мöвпала быдтор йывсьыс. А тшын петан рузь пö стенас эм да топыд дöра ёкмыльöн тупкöма. Друг тупкöдыс лэбис юр вомöн да уси нар улас. Но, шуа, мый лешак нин лои, кодкö йöткыштiс али мый ывласяньыс. Виччыся, гашкö пö, кодкö пырас, но некод эз пыр. Чеччи пö да дöра тупкöдтö бöр сюйи, мед зэлыдджыка лоö тупк​öма, чер пуöн на зупки-тувъялi. Бара пö водi. öти здук олöма, да бара тупкöдыд лэбöма. Вöлисти кыйсьысьыд повзяс. А пемыд да кытчö мунан? öшöдi пö сэсся дöра пласт тшын петан розяс кöрт тув вылö, мед оз кöдзав войнас керкаыс. Прамöя пö сэки син эг куньлы, а кор югдыны кутiс, öдйö утёвтi-мунi сэтысь. Вот татшöмторъяс вöвлöмаöсь миян грездса олысьяслöн. Унатор на эськö и серамбана, и сьöлöм кырыштана висьтъяс эмöсь, но гижнысö лоö дыр. Вот волан гöститны öзынö да ставсö висьтала.
       Со регыд Вöзнесенньö празд​ник воас. Ставöн кутасны гажöдчыны, гуляйтны и пöрысьыс, и томыс. Вöзнесенньöö енмыс öзынын, вот и ставöн локтöны гöститны. Ок и, сэки гажа!
       Унатор  на эськö позьö гиж​нысö. Ставсö окота висьтавны. Да öд он ставсö гиж. Ог весиг вермы тэныд öзынлысь став мичсö висьтавны. Татшöм гажа да мича грездад колö овны, а оз лыддьыны. Надейтча, мый тэныд кажитчис менам ичöтик рöдинаöй. Радпырысь виччыся тэнсьыд письмöтö. Тэнад подруга, Катя.
                                                                                                         Екатерина ГАБОВА,        
Кöрткерöс район,   Одыб сикт.
